Nafarroako Parlamentuko Mahaiak, 2014ko azaroaren 17an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas de Navarra parlamentu-taldeak aurkezturiko mozioa, zeinaren bidez Espainiako Gobernua premiatzen baita “Gazte Bermea” izeneko programan izena emateko irizpideak eta moduak birdefinitzera eta epeak berrirekitzera, onuradunen kopurua handitzeko xedez.

2. Nafarroako Parlamentuko Aldizkari Ofizialean argitara dadin agintzea.

3. Mozioa Gizarte Politiketako Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Socialistas de Navarra parlamentu-taldeko eledun Roberto Jiménez Allik, Legebiltzarreko Erregelamenduan ezarritakoaren babesean, honako mozio hau aurkeztu du kasuko batzordean eztabaidatu eta bozkatzeko. Mozioaren bidez, Gobernua premiatzen da hezkuntzarako eskubideaz berdintasunez eta kohesioz baliatzeko lege proiektu bat taxutu dezan, oinarrizko hezkuntza zerbitzuen katalogo nazional bat jasoko duena.

2013ko otsailaren 7ko eta 8ko Kontseilu Europarrak gazte enpleguko ekimen bat proposatu zuen, zenbait erregiotan gazteek bizi duten egoera bereziki zaila ikusita. Ekimen horretan jasotzen da gazteen langabezia-tasa % 25etik gorakoa duten Europako erregioek ekimen horretan parte hartu ahal izatea. Apur bat geroago, 2013ko otsailaren 28an, Enpleguko, Gizarte Gaietako eta Kontsumoko Ministroen Kontseiluak erabaki zuen Gazte Bermea ezartzea, zeina formalki ezarri baitzen Kontseiluak 2013ko apirilaren 22an hartutako erabaki bidez.

Erabaki horien helburua da hogeita bost urtetik beherako gazte guztiek izan dezatela langabezian geratzen direnean edo hezkuntza formala amaitzen dutenean, gehienez ere lau hilabeteko epean, enplegu-eskaintza nahiz etengabeko hezkuntzako eskaintza egoki bat edo praktika-aldi bat. Hartara, Kontseilu Europarrak 6.000 milioiko laguntza ekonomikoa onetsi zuen finantzaketa-tresna nagusi gisa, 2014-2020 aldirako Gazte Enpleguko Ekimena izenekoa, zeinetan parte hartu ahalko baitute gazteen langabezia-tasa % 25etik gorakoa duten Europako erregioek.

Zalantzarik gabe, programa hori, bere helburuak eta bitartekoak bereziki interesgarriak dira gure herrialdearentzat, Europar Batasuneko gazte-langabeziako tasarik handiena daukagulako –% 52,4–; hori dela-eta, Espainia izan da etekinik handiena atera diena Gazte Bermea ezartzera bideratutako funtsei.

2013ko martxoaren 12an, Espainiako Gobernuak “Ekintzailetza eta Gazte Enplegua” izeneko estrategia aurkeztu zuen, zeinak, nahiz eta Europako ekimenaren helburuetan eta ekintzetan oinarrituta dagoen, ez baititu jasotzen haren konpromisoak. Bereziki, haren berrikuntzarik handiena: tenporalizazioaren konpromisoa. Hortaz, eraginkortasunik gabeko dokumentua da, Europako ekimena urtebete baino gehiago atzeratzea dakarrena.

Geroago, 2014ko uztailaren 4an, Espainiako Gobernuak gazte bermeko sistema nazionala arautzen duen errege dekretua onetsi zuen. Errege dekretu horretan Gazte Bermeko Plan Nazionalean jasotako ekintzarik gehienak mantentzen dira, eta dekretu horrek, aldi berean, Bruselara igorri den programa operatiborako erreferentzia gisa balio du. Errege dekretuaren bidez sortu ziren erregistro telematiko bat eta inskripzio-prozedura bat, pertsona interesdunen inskripzio- eta eskari-zerrenda bakar bat eratzen duena modu telematikoan.

Gazte Bermeak Espainian izan duen aplikazioaren emaitzak etsigarriak dira. Ikasi ez eta lanik ere egiten ez duten hogeita bost urtetik beherako 706.900 gazteen % 24k soilik eman du izena Gazte Bermeko Planean. Gazte-kopuru hori dagokie 2014ko bigarren hiruhilekoko populazio aktiboko inkestako datuei, eta Gazte Bermeko Planeko balizko onuradunei buruz Gobernuak emandako hasierako kopurua –845.500– gaurkotzen du.

Gazte Bermeko Plan Nazionalean izena emandako 30.000 gazteren kopuru eskas horren arrazoia da ez dela interesik egon programa hau ahal den onuradun-kopururik handienari helarazteko. Deigarria da programari hain publizitate gutxi ematea, izena emateko zailtasun telematiko handiak egotea –izan ere, beharrezkoa da nortasun agiri elektronikoa, ziurtagiri elektronikoa edo posta elektroniko bidez erabiltzaile-izena eta pasahitza eskatzea– eta malgutasunik ez egotea autonomia erkidegoetako testuinguru sozioekonomikora egokitzeko. Arrazoi horiek azaltzen dute zergatik dagoen hain inskripzio gutxi gazte askorentzat erabilgarritasun handieneko programa izan beharko lukeen horretan.

Gobernu zentralaren aldetik eraginkortasunik eta antolakuntzarik ez egotearen ondoriorik larriena izan da urriaren lehen egunetara arte autonomia erkidegoek ez dutela informaziorik eduki erregistroan izena emandako gazteei buruz –erregistroak lau hilabete zeramatzan indarrean–. Ekimenaren balizko jasotzaileen ehuneko oso txiki batek eman du bertan izena.

Datuek frogatzen dute Gobernuak ez daukala interesik Espainiarentzat interes gorena daukan programa hori bultzatzeko. Zer egin duen ikusita esan daiteke Espainiako Gobernuaren kudeaketa zeharo zentzugabea izan dela. Berriro ere, Alderdi Popularraren aurreiritzi ideologikoak, eta, bereziki, bere asmo birzentralizatzailea eta programan sartzeko betekizunen interpretazio murriztailea, bai eta bere kudeaketa-ezgaitasuna ere, mehatxu larria dira gazteen giza-kapitala galtzea eragoztera eta hastapeneko lan-esperientziak erraztera bideratutako ekimen batek arrakasta izan dezan.

Horregatik guztiagatik, Socialistas de Navarra parlamentu-taldeak honako erabaki proposamen hau aurkezten du: Nafarroako Parlamentuak Espainiako Gobernua premiatzen du:

1. Izena emateko irizpideak eta moduak birdefini ditzan eta epeak berrabiaraz ditzan, Gazte Bermeko Programa balizko 700.000 onuradunei ahal den gehien hurbiltzeko xedez, halako moduan non ez diren deialdi itxiak izanen, baizik eta beti zabalik dagoen programa bat. Hartara, egokiagoa izanen litzateke eskariak eta erregistroa enpleguko zerbitzu publikoen bidez bideratzea, ezen ez ezarri den erregistro telematikoaren bidez.

2. Enplegu Sistema Nazionalaren barruan sar dezan Gazte Bermeko Sistema, haren helburu eta printzipioekin. Estatuko enpleguko zerbitzu publikoen eta autonomia erkidegoetako enpleguko zerbitzu publikoen bidez garatuko da, bakoitzaren eskumenen esparruan, enplegu-politikaren helburuak lortzearren eta Enpleguari buruzko Europako Estrategiarekin bat.

3. Europako Gizarte Funtsetik 2015ean heldu diren funtsen erdia gutxienez ere bidera dezan kontusail berariazko batera, zeina autonomia erkidegoek kudeatuko baitute, Enpleguko eta Lan Gaietarako Konferentzia Sektorialean eta Hezkuntzako Konferentzia Sektorialean banatu ostean.

4. Abian jar dezan, autonomia erkidegoekin eta udalekin lankidetzan, informazio-kanpaina trinko bat, programaren nahiz inskripzio-baliabideen balizko onuradunei bideratua.

5. Autonomia erkidegoekiko zuzeneko lankidetzan egin ditzan neurri horiek, eta irizpide argiak ezar ditzan Enpleguko Konferentzia Sektorialean eta Hezkuntzako Konferentzia Sektorialean, prozesuetan malgutasunez jokatuz eta autonomia erkidego bakoitzaren errealitate sozioekonomikora egokituz, hartara malgutasunean eta eraginkortasunean irabaziko baita.

